
MOLTAÍ

Iarrann an Coiste um Iompar agus um Thurasóireacht ar an gCoiste um Rialú Buiséadach, mar 
an coiste atá freagrach, na moltaí seo a leanas a ionchorprú ina thairiscint i gcomhair rúin:

1. á chur in iúl gur geal léi torthaí na Cúirte Iniúchóirí a léiríonn gur dlíthiúil agus rialta i 
ngach gné ábhartha na hidirbhearta is bonn leis an gComhghnóthas um Iarnród na hEorpa 
(‘an Comhghnóthas’) don bhliain airgeadais 2022;

2. á chur in iúl gur geal léi gur chuir an Comhghnóthas um Iarnród na hEorpa (EU-Rail), a 
bunaíodh faoin gclár Fís Eorpach (2021-2022) mar chomharba uilíoch ar an 
gComhghnóthas um Iarnród Shift2Rail (S2R) in 2022, gur chuir sé tús rathúil le 
gníomhaíochtaí ag deireadh 2021; á mholadh go bhfuil ról freagrachta EU-Rail as 
Seirbhísí Cuntasaíochta trí Shocruithe Cúloifige (BOA) a chomhordú, de réir Airteagal 
13 den Bhunghníomh Aonair;

3. ag tabhairt dá haire go bhfuil roinnt dúshlán ann maidir le cur chun feidhme íocaíochtaí 
buiséid 2022 le haghaidh ghníomhaíochtaí Fís 2020, as a dtagann costais mhéadaithe agus 
saincheisteanna seachadta do thairbhithe; ag tabhairt dá haire gur ísligh ráta cur chun 
feidhme an Chomhghnóthais do leithreasuithe faoi chomhair íocaíochtaí oibríochtúla go 
47 %, i gcomparáid le 61 % in 2021; á aithint gurbh éigean ré fhormhór thionscadail 
Fís 2020 a fhadú agus gur cuireadh na híocaíochtaí deiridh siar go dtí 2023 chun aghaidh 
a tabhairt ar dheacrachtaí na dtairbhithe;

4. á aithint gur thuairiscigh an Comhghnóthas, i gcás an chaiteachais le haghaidh Fís 2020 
(imréitigh agus íocaíochtaí deiridh), ráta earráide ionadaíoch de 2.2 % agus ráta earráidí 
iarmharacha de 1.3 %, atá go mór faoi bhun na tairsí;

5. ag tabhairt dá haire gurbh ionann luach measta iomlán na ngníomhaíochtaí in 2022 agus 
EUR 102.4 milliún (ar tháinig EUR 90 milliún de ó Bhaill eile seachas AE);

6. ag tabhairt dá haire go bhfuil difear suntasach i méideanna na ranníocaíochtaí atá 
aitheanta in aghaidh na ballchatagóire (AE agus comhaltaí príobháideacha) i gcuntais 
bhliantúla 2022 ón gComhghnóthas; is é is cúis leis sin ná go n-aithnítear ranníocaíochtaí 
airgid AE ag tús chur chun feidhme an tionscadail, agus nach n-aithnítear ranníocaíochtaí 
comhchineáil na gcomhaltaí ach amháin tar éis na costais arna dtabhú a bheith 
bailíochtaithe; á iarraidh go gcuirfí feabhas ar thrédhearcacht i dtaifeadadh 
ranníocaíochtaí an Chomhghnóthais, agus idirdhealú á dhéanamh go sonrach idir 
ranníocaíochtaí airgid agus ranníocaíochtaí comhchineáil ar mhaithe le cruinneas;

7. ag moladh na ngarspriocanna ríthábhachtacha a baineadh amach le Clár S2R faoi 
dheireadh 2022, le gealltanas iomlán acmhainní agus thart ar 86 % den Chlár curtha i 
gcrích agus 91 % i bhforghníomhú airgeadais don bhliain 2023, d’fhonn taispeántais 
oibríochtúla TRL6/7 atá beartaithe a thabhairt i gcrích le linn 2023 a bhaint amach;

8. ag tabhairt dá haire gur EUR 171.4 milliún a bhí i mbuiséad bliantúil deiridh an 
Chomhghnóthais do 2022 i leithreasuithe faoi chomhair gealltanas agus 
EUR 180.8 milliún i leithreasuithe faoi chomhair íocaíochtaí; ag tabhairt dá haire gurbh 
ionann an ráta cur chun feidhme agus 100 % le haghaidh leithreasuithe faoi chomhair 

gealltanas agus 79.1 % i gcás leithreasuithe faoi chomhair íocaíochtaí; á aithint gur 
leithdháileadh sciar suntasach de leithreasuithe faoi chomhair íocaíochtaí in 2022 ar 
réamh-mhaoiniú deontas a d’eascair as an gcéad ghlao ar thogra 2022;

9. ag tabhairt dá haire, maidir leis na cuntais shealadacha EU-Rail, nach bhfuarthas aon 
dheimhniú iniúchóireachta maidir le ranníocaíochtaí comhchineáil le haghaidh 
gníomhaíochtaí oibríochtúla (IKOP)/ ná ranníocaíochtaí comhchineáil carnacha le 
haghaidh gníomhaíochtaí breise (IKAA) in 2022; ag fanacht le bailíochtú IKOP 2022 tar 
éis chur isteach na gcostas tionscadail i mí Feabhra 2023;

10. ag tabhairt dá haire gurbh ionann luach carnach na ngníomhaíochtaí arna ndámhachtain 
ag EU-Rail ar S2R le haghaidh gníomhaíochtaí Taighde agus Nuálaíochta in 2022 agus 
EUR 619.4 milliún, agus gur réadaíodh é ar EUR 92 mhilliún de;

11. á chur i bhfáth a thábhachtaí atá sé córas iarnróid inbhuanaithe agus athléimneach a chur 
ar fáil trí chóras iarnróid ciúin astaíochtaí nialasacha agus bonneagar aeráidseasmhach a 
fhorbairt, tríd an ngeilleagar ciorclach a chur i bhfeidhm, trí phróisis, teicneolaíochtaí, 
dearaí agus ábhair nuálacha i saolré na gcóras iarnróid a phíolótú agus trí réitigh nuálacha 
eile a fhorbairt le haghaidh iompar dromchla treoraithe;

12. á iarraidh go dtabharfaí tuilleadh tacaíochta don nuálaíocht i lasta iarnróid agus i seirbhísí 
iompair idirmhódúil chun comhtháthú iomaíoch sa luachshlabhra lóistíochta a bhaint 
amach, agus tús áite a thabhairt d’uathoibriú agus digitiú an iarnróid lasta; á chur i bhfáth 
a thábhachtaí atá sé tacú le tionscnaimh taisealbhaidh sna Ballstáit, a chuireann le tionscal 
iarnróid Eorpach atá láidir agus iomaíoch a fhorbairt; á iarraidh go ndéanfaí sineirgí le 
beartais, cláir, tionscnaimh, ionstraimí agus cistí eile de chuid an Aontais a chur chun 
cinn agus a shaothrú chun an tionchar agus an breisluach a uasmhéadú;

13. á chur in iúl gur geal léi Máistirphlean EU-Rail agus obair leanúnach an Chomhghnóthais 
maidir lena chur chun feidhme; ag tabhairt dá haire ailíniú an Phlean le ‘Clár Oibre 
Straitéiseach um Thaighde agus Nuálaíocht Iarnróid’ ó Chomhairle Chomhairleach um 
Thaighde Iarnróid na hEorpa (ERRAC), arb é is aidhm dó fís a chruthú de thodhchaí an 
iarnróid arna chumasú ag gníomhaíochtaí Taighde agus Nuálaíochta;

14. á chur in iúl gur geal léi Clár um Iarnród na hEorpa nua a cuireadh i láthair le linn an 5ú 
Ceardlann Chomhpháirteach um Iarnród FCC-CE; ag tabhairt dá haire gurbh ann do phlé 
maidir le struchtúr Iarnróid na hEorpa, agus béim á leagan ar an gColún Córasach, ar 
Cholún na Nuálaíochta, agus ar an nGrúpa Imscartha; á chur in iúl gur geal léi gur pléadh 
taighde míniúcháin, amhail Hyperloop agus comhar a d’fhéadfadh a bheith ann le GCC; 
á mholadh gur cuireadh deireadh leis an taighde tosaigh maidir le Hyperloop, lena 
soláthraítear an Fhaireachlann, sainmhínithe Teicniúla, an Inaistritheacht agus treochlár 
le haghaidh taighde amach anseo;

15. á chur in iúl gur geal léi tiomantas an Chomhghnóthais maidir le gníomhaíochtaí taighde 
agus nuálaíochta a éascú do Limistéar Eorpach Aonair Iarnróid (SERA) a chruthú, lena 
n-áiritheofar idir-inoibritheacht, inbhuanaitheacht agus athléimneacht in earnáil an 
iarnróid; ag tabhairt dá haire go gcruthaíonn an comhar idir EU-Rail ina chomhpháirt 
taighde agus nuálaíochta agus LET mar an príomhúdarás do ERTMS agus 
d’fheidhmchláir theileamaitice an deis do thionscal iarnróid na hEorpa a thuairimí agus a 
uaillmhianta a chur i láthair le ‘guth amháin’, ag fanacht le cur chuige córasach ar an 

leibhéal institiúideach; ag meabhrú, áfach, nach bhfuil cumhdach ag an gclár EU-Rail le 
haghaidh forbairtí bunriachtanacha sa teileachumarsáid agus sa logánú, rud a d’éiligh níos 
mó airde in 2022;

16. á iarraidh go dtabharfaí tuilleadh tacaíochta do ghníomhaíochtaí Taighde agus 
Nuálaíochta chun gréasán iarnróid comhtháite Eorpach a chur ar fáil, lena gcuirfear 
deireadh le bacainní ar idir-inoibritheacht agus lena gcuirfear réitigh ar fáil le haghaidh 
comhtháthú iomlán, lena gcumhdaítear bainistiú tráchta, feithiclí agus bonneagar, agus 
comhtháthú le leithid neamhchaighdeánacha (amhail iarnród 1520, 1000 nó 1 668 mm, 
ar léiríodh a dtábhacht i gcás na Lánaí Dlúthpháirtíochta san Úcráin); á thabhairt chun 
suntais a thábhachtaí atá sé aghaidh a thabhairt ar riachtanais paisinéirí agus gnólachtaí, 
dlús a chur le glacadh réiteach nuálach chun tacú leis an Limistéar Eorpach Aonair 
Iarnróid, agus acmhainneacht agus iontaofacht a mhéadú chomh maith le costais a 
bhaineann le hiompar iarnróid a laghdú ag an am céanna;

17. á iarraidh go ndéanfar aistriú tapa chuig córas iarnróid Eorpach atá níos tarraingtí, níos 
éasca le húsáid, níos iomaíche, níos inacmhainne, níos éasca le cothabháil, níos 
éifeachtúla agus níos inbhuanaithe agus a chomhtháthófar sa chóras soghluaisteachta níos 
leithne chun tacú le tionscal iarnróid Eorpach atá láidir agus iomaíoch ar fud an domhain 
a fhorbairt;

18. ag moladh an dlúthchomhair leis na príomhgheallsealbhóirí, eadhon ERRAC, LET, agus 
cláir/comhpháirtíochtaí eile, lena léirítear iarracht réamhghníomhach chun sineirgí a 
chothú agus chun deiseanna do thionscadail chomhpháirteacha laistigh d’earnáil iarnróid 
na hEorpa a fhiosrú; á chur in iúl gur geal léi rannpháirtíocht EU-Rail le comhlachais 
agus le cláir tríú tíortha, lena ndírítear ar iomaíochas an tionscail a fheabhsú;

19. ag moladh EU-Rail as ranníocaíochtaí pinsin a fhostóra a ailíniú le ríomh an Choimisiúin; 
á chur in iúl gur geal léi an cur chuige comhoibritheach chun neamhréireachtaí a réiteach 
agus an gealltanas chun cloí le forálacha dlíthiúla soiléirithe agus ag aithint íocaíocht 
phras ranníocaíochtaí EU-Rail in 2023 agus tiomantas leanúnach d’íocaíochtaí amach 
anseo, rud a chuirfidh le cobhsaíocht scéim pinsin an Aontais; á mholadh go leanfaí leis 
an gcomhoibriú le haghaidh réiteach éifeachtach a fháil ar aon saincheisteanna atá fós 
ann;

20. á mholadh go ndeonódh an Pharlaimint urscaoileadh do Stiúrthóir Feidhmiúcháin an 
Chomhghnóthais i ndáil le cur chun feidhme an bhuiséid don bhliain airgeadais 2022.



PE753.752v02-00 6/8 AD\1293952GA.docx

GA

IARSCRÍBHINN: NA hEINTITIS NÓ NA DAOINE ÓNA bhFUAIR AN RAPÓIRTÉIR 
IONCHUR

Dearbhaíonn an Rapóirtéir faoina fhreagracht eisiach nach bhfuair sé ionchur ó aon eintiteas 
ná ó aon duine atá le lua san Iarscríbhinn seo de bhun Airteagal 8 d’Iarscríbhinn I a ghabhann 
leis na Rialacha Nós Imeachta.

